
Defnyddio Trefniadau Benthyg 
Croth er Mwyn Cael Teulu: 
Cyfraith Newydd

Crynodeb o’r Adroddiad



Yr adroddiad hwn

Pwy ydyn ni? Mae Comisiwn y Gyfraith yng Nghymru a Lloegr, a Chomisiwn 
y Gyfraith yn yr Alban, yn gyrff annibynnol a sefydlwyd drwy statud 
i wneud argymhellion i’r llywodraeth ynglŷn â diwygio’r gyfraith 
yng Nghymru a Lloegr, ac yn yr Alban.

Beth rydyn ni’n  
ei wneud?

Rydyn ni’n gwneud argymhellion ar gyfer diwygio’r gyfraith, 
ar ôl i ni gynnal ymgynghoriad cyhoeddus yn 2019. Mae bil drafft 
(deddfwriaeth) yn cyd-fynd â’n hargymhellion, a fyddai’n golygu 
bod ein hargymhellion yn dod yn gyfraith pe bai’r Senedd yn eu 
pasio.

Beth yw’r pwnc? Trefniadau benthyg croth – lle mae menyw yn beichiogi ac yn rhoi 
genedigaeth i blentyn ar ran teulu arall.

Beth fydd yn  
digwydd nesaf?

Mae’r Llywodraeth yn ystyried ein hargymhellion ac yn penderfynu 
a ddylid newid y gyfraith.

Y crynodeb hwn

Nid yw’r Crynodeb hwn yn crynhoi’r holl ddiwygiadau rydyn ni’n eu hargymell i’r gyfraith. 
Yn hytrach, mae’n egluro beth yw pwrpas y prosiect ac yn tynnu sylw at ein prif argymhellion 
ar gyfer diwygio’r gyfraith. 

Yn ogystal â’r Crynodeb hwn, rydyn ni wedi cyhoeddi Adroddiad mewn tair rhan. Adroddiad 
Craidd yw’r rhan gyntaf, sy’n ceisio cyflwyno ein casgliadau mewn ffordd glir a syml i gynulleidfa 
eang, gan ddefnyddio iaith annhechnegol i ddisgrifio ein hargymhellion.

Ail ran ein Hadroddiad yw ein Hadroddiad Llawn, sy’n egluro’r ymatebion a gawsom i’n Papur 
Ymgynghori ac yn nodi ein hargymhellion yn fanwl ar gyfer diwygio’r gyfraith.

Bil drafft yw trydedd ran ein Hadroddiad, sy’n gweithredu ein hargymhellion ar gyfer diwygio.

Pan fyddwn yn sôn am “ein Hadroddiad” yn y Crynodeb hwn, rydyn ni’n cyfeirio at ein 
Hadroddiad Llawn.

Mae modd gweld yr Adroddiad Llawn, yr Adroddiad Craidd a’r Bil drafft yma.

Cyflwyniad

 

Beth yw benthyg croth?

Benthyg croth (surrogacy) yw'r term 
a ddefnyddir pan fydd menyw (y cyfeirir 
ati fel “mam fenthyg”) yn beichiogi gyda 
phlentyn a allai fod yn perthyn iddi'n 
enetig neu beidio, yna’n cario’r plentyn 
ac yn rhoi genedigaeth iddo ar ran 
teulu arall (sef y “darpar rieni”).

Mae Benthyg Croth wedi bod yn digwydd 
ers blynyddoedd lawer. Ond, dim ond ers 
i’r broses ffrwythloni in vitro (“IVF”) gael ei 
datblygu yn y 1970au y mae wedi bod yn 
bosibl defnyddio wy y ddarpar fam neu 
roddwr wyau mewn trefniadau benthyg 
croth yn hytrach nag wy y fam fenthyg  
ei hun. Yn sgil hyn, mae dau fath  
o drefniant benthyg croth yn bodoli:

 Gwahanol fathau o drefniadau 
benthyg croth

Benthyg croth – traddodiadol 
(traditional/straight/partial surrogacy): 
trefniadau benthyg croth lle mae’r fam 
fenthyg yn perthyn yn enetig i’r plentyn 
oherwydd mai wy y fam fenthyg ei hun 
sy’n cael ei ddefnyddio. Defnyddir proses 
ffrwythloni artiffisial (nid cyfathrach 
rywiol) i genhedlu’r plentyn.

Benthyg croth – cario yn unig 
(gestational/host/full surrogacy):  
trefniadau benthyg croth lle nad yw’r 
fam fenthyg yn perthyn yn enetig 
i’r plentyn gan nad yw ei hwyau hi 
wedi cael eu defnyddio. Defnyddir  
IVF i genhedlu'r plentyn.

Mae Benthyg Croth yn ffordd i bobl gael 
teulu os nad ydyn nhw’n gallu beichiogi neu 
gario ffetws, neu eni babi. O ganlyniad, bydd 
y darpar rieni sy’n ymrwymo i’r trefniadau 
benthyg croth yn perthyn i un o ddau grŵp 
fel rheol:

• cyplau o wahanol ryw, cyplau o'r un rhyw 
sy’n fenywod neu fenywod sengl, nad 
ydyn nhw’n gallu cario ffetws i'w dymor 
llawn; neu

• gyplau o’r un rhyw sy’n ddynion neu 
ddynion sengl.

Gallwn amcangyfrif faint o blant sy’n cael eu 
geni drwy drefniadau benthyg croth o nifer 
y gorchmynion rhieni sy’n cael eu rhoi ledled 
Cymru, Lloegr a’r Alban bob blwyddyn. 
(Gorchymyn llys yw gorchymyn rhieni, 
y mae’n rhaid i’r darpar rieni ei gael o dan 
y gyfraith bresennol i ddod yn rhieni cyfreithiol 
y plentyn.) Fodd bynnag, nid yw pob darpar 
riant yn gwneud cais am orchymyn. Felly mae 
nifer y genedigaethau sy’n deillio o drefniadau 
benthyg croth yn debygol o fod yn uwch. 
Ni ellir dweud yn sicr faint o blant sy’n cael 
eu geni drwy drefniadau benthyg croth; 
rhan fach ydyn nhw o gyfanswm nifer 
y genedigaethau yn y DU bob blwyddyn – ac 
eto mae’r effaith y mae’r gyfraith yn ei chael 
ar bawb y mae trefniadau benthyg croth yn 
effeithio arnyn nhw yn sylweddol. 

Gorchmynion rhianta a roddwyd dros amser, Cymru a Lloegr, a’r Alban

Mae nifer y gorchmynion rhieni sy’n cael eu rhoi gan lysoedd yr Alban yn gymharol fach. 
Yn 2021, er enghraifft, pymtheg ohonyn nhw a roddwyd. 

Trosolwg o’n diwygiadau 

Ein hargymhellion
Yn y Crynodeb hwn, rydyn ni’n cyflwyno 
cefndir ein prosiect yn gryno a pham 
mae angen diwygio. Rydyn ni’n rhoi cyfrif 
o’r gyfraith bresennol sy’n ymwneud 
â threfniadau benthyg croth a’r problemau 
sy’n gysylltiedig â’r gyfraith. Yna, rydyn  
ni’n egluro’r argymhellion rydyn ni’n 
eu gwneud ar gyfer diwygio’r gyfraith.

Mae ein hadroddiad yn argymell ystod 
gynhwysfawr o ddiwygiadau i sicrhau 
bod y gyfraith ar drefniadau benthyg croth 
yn gweithio’n well i blant, i famau benthyg  
ac i ddarpar rieni. 

Bydd ein hargymhellion yn sicrhau 
bod trefniadau benthyg croth yn parhau 
i weithredu ar sail anhunanol, yn hytrach 
na masnachol. Maen nhw’n ceisio gwarchod 
budd pennaf y plentyn drwy roi mwy 
o sicrwydd i famau benthyg ac i ddarpar 
rieni o ran statws rhiant cyfreithiol (y term 
rydyn ni’n ei ddefnyddio i ddisgrifio bod 
yn rhiant cyfreithiol). Yn unol â bwriadau 
cyffredin y fam fenthyg a’r darpar rieni, mae 
ein hargymhellion yn galluogi’r darpar rieni 
i gael eu cydnabod fel y rhieni cyfreithiol 

ar ôl i’r plentyn gael ei eni, ar yr amod mai 
dyna ddymuniad y fam fenthyg o hyd, gan 
ddiogelu ymreolaeth y fam fenthyg drwy 
gydol ei beichiogrwydd a’r enedigaeth. 

Mae ein hargymhellion yn darparu 
amddiffyniadau pwysig rhag camfanteisio 
ar fenywod sy’n dod yn famau benthyg, 
drwy roi mesurau diogelu ar waith a chynnal 
archwiliadau cyn beichiogi. Yn olaf, o ystyried 
y pryderon penodol sy’n gysylltiedig 
â threfniadau benthyg croth rhyngwladol, 
mae ein hargymhellion yn cymell darpar rieni 
yng Nghymru, Lloegr a’r Alban sy’n ystyried 
trefniadau benthyg croth i ymrwymo mewn 
trefniant yma, yn hytrach na mynd dramor.

 Rydyn ni’n argymell y diwygiadau 
allweddol canlynol: 

• Creu llwybr newydd at fod yn rhieni 
cyfreithiol mewn trefniadau benthyg 
croth domestig, a fydd yn caniatáu 
i’r darpar rieni fod yn rhieni cyfreithiol 
o'r adeg y mae’r plentyn yn cael ei eni;

• Gofynion a mesurau diogelu ar gyfer 
y llwybr newydd i sicrhau mai benthyg 
croth yw’r penderfyniad iawn i’r fam 
fenthyg ac i’r darpar rieni, a bod lles 
y plentyn a fydd yn cael ei eni yn cael 
ei ddiogelu; 

• Diwygiadau i’r gyfraith sy’n rheoli’r 
taliadau y gall darpar rieni eu gwneud 
i’r fam fenthyg, er mwyn bod yn eglur 
ac yn dryloyw a sicrhau ffordd effeithiol 
o orfodi cyfyngiadau, a gwarchod rhag 
risg o gamfanteisio; 

• Creu cyrff sy’n cael eu rheoleiddio, 
o’r enw Sefydliadau Benthyg Croth 
wedi’u Rheoleiddio, a fydd yn gyrff 
nad ydyn nhw’n gwneud elw, sy’n 
cael eu rheoleiddio gan yr Awdurdod 
Ffrwythlondeb ac Embryoleg Dynol 
(HFEA) ac a fydd yn goruchwylio 
trefniadau o dan y llwybr newydd,  
gan roi cefnogaeth bwysig i’r fam 
fenthyg ac i’r darpar rieni; 

• Diwygiadau i’r broses gorchymyn 
rhieni, a fydd yn parhau i gael ei 
defnyddio ar gyfer rhai cytundebau 
benthyg croth, gan gynnwys 
darpariaeth i’r llys wneud gorchymyn 
rhieni heb ganiatâd y fam fenthyg, ar 
yr amod bod lles y plentyn yn mynnu 
bod gorchymyn yn cael ei wneud;

• Creu Cofrestr Benthyg Croth newydd 
er mwyn i’r rheini sy'n cael eu geni 
yn sgil cytundebau benthyg croth 
allu cael gafael ar wybodaeth am 
eu gwreiddiau;

• Gwell hawliau cyflogaeth i ddarpar 
rieni. Bydd ein hargymhellion yn 
sicrhau bod mam fenthyg yn cael ei 
thrin yn yr un ffordd ag unrhyw fenyw 
sy’n feichiog a bod y darpar rieni’n 
cael eu trin yn yr un ffordd ag unrhyw 
berson arall sydd â phlentyn newydd; 

• Rhai diwygiadau cyfyngedig a darparu 
canllawiau cynhwysfawr ar faterion 
sy’n ymwneud â chenedligrwydd 
a mewnfudo, er mwyn osgoi oedi 
diangen i’r rheini sydd wedi cael 
plentyn drwy drefniadau benthyg croth 
dramor, ac sy’n dod â’r plentyn i’r DU. 

Cefndir ein prosiect

Canlyniad ein prosiect diwygio trefniadau 
benthyg croth yw ein Hadroddiad. Cafodd 
y prosiect ei gynnal gan Gomisiwn y Gyfraith 
yng Nghymru a Lloegr a Chomisiwn y 
Gyfraith yn yr Alban. Roedd cylch gorchwyl 
ein prosiect yn galw am adolygu’r gyfraith 
benthyg croth yn eang. 

Cylch gorchwyl

Y gyfraith, rheoliadau ac ymarfer ym 
maes benthyg croth, gan gynnwys:

• Deddf Trefniadau Benthyg Croth 1985
• adrannau perthnasol o Ddeddfau 

Ffrwythloni Dynol ac Embryoleg  
1990 a 2008

• y gyfraith reoleiddiol a theulu ac ymarfer 
yn y maes, i’r graddau y maen nhw’n 
berthnasol i drefniadau benthyg croth

• trefniadau benthyg croth domestig 
a rhyngwladol

• gwybodaeth am wreiddiau’r plentyn,  
o ran geneteg a’r fam a gariodd 
y plentyn, yng nghyd-destun 
benthyg croth

• yr effaith y bydd hyn yn ei chael 
ar rannau eraill o’r gyfraith.

Dechreuodd y gwaith ar y prosiect trefniadau 
benthyg croth ym mis Mai 2018. Ym mis 
Mehefin 2019 fe wnaethom gyhoeddi 
Papur Ymgynghori, yn gwahodd ymatebion 
i’n cynigion dros dro ar gyfer diwygio’r 
gyfraith. Roedd ein cyfnod ymgynghori’n 
para o 6 Mehefin tan 11 Hydref 2019. 
Cawsom dros 680 o ymatebion. 

Yn ystod y prosiect, rydyn ni wedi clywed 
gan lawer o unigolion a sefydliadau sy’n 
ategu ac yn cefnogi defnyddio trefniadau 
benthyg croth. Rydyn ni hefyd wedi clywed 
gan lawer o unigolion a grwpiau sy’n 
gwrthwynebu trefniadau benthyg croth 
fel mater o egwyddor, ac sy’n dymuno 
i hyn gael ei wahardd. Nid oedd y cwestiwn 
a ddylid caniatáu trefniadau benthyg croth 
yn dod o fewn cwmpas ein prosiect. Fel man 
cychwyn, ystyriodd ein prosiect gefnogaeth 
y Llywodraeth i drefniadau benthyg croth fel 
rhan o’r amrywiaeth o opsiynau sydd ar gael 
i helpu pobl i genhedlu plentyn. Ni waeth 
beth fo’r amrywiaeth o safbwyntiau y mae 
trefniadau benthyg croth yn eu hysgogi, 
mae’n amlwg nad yw’r gyfraith bresennol 
yn gweithio er budd pennaf unrhyw un sy’n 
ymwneud â hynny: y plant sy’n cael eu geni 
drwy drefniadau benthyg croth, y menywod 
sy’n dod yn famau benthyg, na’r darpar rieni.

Y gyfraith bresennol ar 
gyfer trefniadau benthyg 
croth

Mae’r gyfraith bresennol ym maes benthyg 
croth yn gyfuniad o ddeddfwriaeth a chyfraith 
achosion (hynny yw, cyfraith a sefydlwyd 
gan benderfyniadau’r llys). Y darnau 
o ddeddfwriaeth pwysicaf sy'n ymwneud 
â threfniadau benthyg croth yw Deddf 
Trefniadau Benthyg Croth 1985 a Deddf 
Ffrwythloni Dynol ac Embryoleg 2008.  
Mae’r ddwy statud yn berthnasol  
i Gymru a Lloegr, ac i’r Alban.

Cytundebau nad oes modd 
eu gorfodi
Mae Deddf Trefniadau Benthyg Croth 1985 
yn rheoleiddio rhywfaint ar drefniadau benthyg 
croth yn y DU drwy wneud cytundebau 
i ymrwymo i drefniadau benthyg croth yn 
anorfodadwy. Er enghraifft, ni fyddai modd 
gorfodi mam fenthyg i roi’r plentyn i’r darpar 
rieni dim ond am fod y cytundeb yn dweud 
mai dyna ddylai hi ei wneud. Hefyd, mae’r 
Ddeddf hon hefyd yn creu troseddau yng 
nghyswllt trefniadau benthyg croth ar sail 
fasnachol, fel gwahardd asiantaethau  
benthyg croth masnachol.

Statws rhieni cyfreithiol
Mae cyfraith achosion a Deddf Ffrwythloni 
Dynol ac Embryoleg 2008 yn darparu’r 
rheolau sy'n pennu pwy yw rhieni cyfreithiol 
plentyn sy'n cael ei eni drwy gytundeb 
benthyg croth, ar yr adeg y caiff y plentyn 
ei eni. 

Yn ôl y gyfraith, y fam fenthyg fydd mam 
gyfreithiol y plentyn. Priod neu bartner sifil 
y fam fenthyg, os oes ganddi un, fydd tad 
neu ail riant y plentyn. 

Fodd bynnag, mae’n bosibl i ddarpar riant – 
dyn neu fenyw – ddefnyddio darpariaethau 
penodol o Ddeddf Ffrwythloni Dynol ac 
Embryoleg 2008 i fod yn ail riant, neu i ddarpar 
riant gwrywaidd y defnyddiwyd ei sberm 
i genhedlu’r plentyn i gael ei gydnabod fel 
y tad cyfreithiol – er mai dim ond pan nad oes 
gan y fam fenthyg briod neu bartner sifil y mae 
hyn yn berthnasol yn y naill achos neu’r llall. 

Felly ar adeg yr enedigaeth, yn aml iawn, 
fydd dim un o’r darpar rieni – neu ddim mwy 
nag un ohonyn nhw – yn rhieni cyfreithiol 
plentyn sy'n cael ei eni yn dilyn cytundeb 
benthyg croth.

Gorchmynion rhieni

Ers 1994, mae dull cyfreithiol yn bodoli 
i drosglwyddo’r statws rhiant cyfreithiol 
i’r darpar rieni ac i ddiddymu statws y fam 
fenthyg fel rhiant cyfreithiol. Gelwir hyn yn 
orchymyn rhieni. Ar hyn o bryd, mae’r rheolau 
sy’n ymwneud â gorchmynion rhieni wedi’u 
nodi yn adran 54 a 54A o Ddeddf Ffrwythloni 
Dynol ac Embryoleg 2008.

Yn ogystal â throsglwyddo’r statws rhiant 
cyfreithiol, bydd gorchymyn rhieni hefyd 
yn rhoi cyfrifoldeb rhiant (yng Nghymru 
a Lloegr) neu gyfrifoldebau rhiant a hawliau 
rhiant (“PRRs”) (yn yr Alban) i’r darpar rieni. 
Dyma’r holl ddyletswyddau a’r hawliau sydd 
gan riant yng nghyswllt ei blentyn, ac maen 
nhw’n ymwneud â phethau fel gwneud 
penderfyniadau ynglŷn â lle mae’n byw, 
ei ofal meddygol a’i addysg, er enghraifft. 
Nid yw cyfrifoldeb rhiant yr un fath â bod 
yn rhiant cyfreithiol; ni fydd gan rai rhieni 
cyfreithiol gyfrifoldeb rhiant, ac mae rhai pobl 
sydd ddim yn rhieni cyfreithiol i’r plentyn yn 
gallu cael cyfrifoldeb rhiant/PRRs drosto.

Does dim modd gwneud cais am orchymyn 
rhieni nes bydd y plentyn wedi cael ei eni. 
All y llys ddim gwneud gorchymyn rhieni 
lai na chwe wythnos ar ôl genedigaeth 
y plentyn chwaith. Y rheswm am hyn yw 
am fod angen caniatâd y fam fenthyg ar 
gyfer y gorchymyn rhieni, ac yn ôl y gyfraith, 
dim ond ar ôl i’r cyfnod hwnnw fynd heibio 
y gall roi ei chaniatâd yn ddilys. 

Yn ymarferol, mae darpar rieni yn debygol 
o orfod aros hyd at chwe mis i flwyddyn ar 
ôl i’r plentyn gael ei eni nes bydd gorchymyn 
rhieni’n cael ei wneud oherwydd yr amser 
mae’n ei gymryd i’r achos ddod i’r llys.

Ers cyflwyno gorchmynion rhieni yn 1994, 
mae’r cwmpas ar gyfer pwy sy'n gallu cael 
gorchymyn rhieni wedi newid yn sylweddol, 
gyda’r diwygiadau diweddaraf a wnaed i’r 
gyfraith yn gadael i ddarpar rieni sengl gael 
gorchymyn rhieni.

 
1 Tachwedd 1994 - 

5 Ebrill 2010

6 Ebrill 2010 - 
2 Ionawr 2019

3 Ionawr 2019 – 
heddiw

Gellid cyplau priod gael 
gorchymyn rhianta

Gallai partneriaid sifil 
a chyplau mewn perthynas 
deuluol barhaus hefyd gael 
gorchymyn rhianta

Gallai pobl sengl hefyd 
gael gorchymyn rhianta

7Defnyddio Trefniadau Benthyg Croth er Mwyn Cael Teulu: Cyfraith Newydd – Crynodeb o’r Adroddiad



Mae’n rhaid bodloni gofynion penodol er mwyn i’r llys wneud gorchymyn rhieni. Mae’r gofynion 
hynny wedi cael eu dehongli mewn cyfraith achosion, felly dydy hi ddim bob amser yn glir dim 
ond wrth edrych ar y statud a yw’r gofynion yn cael eu bodloni mewn achos penodol ai peidio.

Lles y plentyn yw’r brif ystyriaeth

Un darpar riant neu 
ddau ddarpar riant 

dros 18 oed

Caniatâd gan y fam 
fenthyg a’i phriod neu’i 

phartner sifil

Cartref plentyn gyda’r 
darpar rieni

Menyw sy’n bod 
yn fam fenthyg

Cais i’r llys o fewn 
6 mis ar ôl genedi-

gaeth y plentyn Domisil yn y DU
Costau rhesymol 

yn unig

Os bydd pob un o’r gofynion yn cael eu bodloni, yna bydd y llys yn gallu gwneud gorchymyn 
rhieni. Yn ymarferol, pan fodlonir y gofynion, bydd gorchymyn rhieni yn cael ei roi yn ddieithriad 
bron er budd pennaf y plentyn. Fodd bynnag, os nad yw’r fam fenthyg neu ei phriod neu’i 
phartner sifil yn cydsynio, yna nid yw’r llys yn gallu gwneud y gorchymyn rhieni, hyd yn 
oed pan fyddai hynny er budd pennaf y plentyn.

Problemau gyda’r gyfraith bresennol

Nid yw’r gyfraith bresennol ar gyfer trefniadau 
benthyg croth yn gweithio er budd pennaf 
unrhyw un sy’n ymwneud â hynny: y plant 
sy’n cael eu geni drwy drefniadau benthyg 
croth, y menywod sy’n dod yn famau 
benthyg, na’r darpar rieni:

• O dan y gyfraith bresennol, y fam fenthyg 
a’i phriod neu’i phartner sifil yw rhieni 
cyfreithiol y plentyn oni bai a nes bydd 
y darpar rieni yn cael gorchymyn rhieni. 
Nid yw hyn yn adlewyrchu budd pennaf 
y plentyn. Y fam fenthyg, nad yw’n bwriadu 
magu’r plentyn, sy’n gyfrifol yn gyfreithiol 
am y plentyn nes bydd y gorchymyn rhieni 
yn cael ei roi. Yn y rhan fwyaf o achosion, 
pan fydd y darpar rieni’n gofalu am y 
plentyn ar ôl iddo gael ei eni, mae’r gyfraith 
yn golygu nad oes gan y rheini sy’n magu’r 
plentyn berthynas sy’n cael ei chydnabod 
yn gyfreithiol â’r plentyn nes bydd 
y gorchymyn rhieni wedi cael ei roi.

• Gan nad yw’r darpar rieni’n cael eu 
cydnabod fel rhieni cyfreithiol y plentyn 
nes bydd gorchymyn rhieni wedi cael 
ei roi, ni all y darpar rieni (oni bai eu bod 
wedi cael cyfrifoldeb rhiant neu PRRs) 
wneud unrhyw benderfyniadau ynghylch 
y plentyn, fel penderfyniadau ynghylch 
triniaeth feddygol. Rhaid i’r fam fenthyg  
a’i phriod neu’i phartner sifil, nad ydyn 
nhw’n gofalu am y plentyn nac yn ei fagu, 
wneud y penderfyniadau hyn.

• O dan y gyfraith bresennol, dydy cytundeb 
benthyg croth ddim yn cael ei chraffu’n 
ffurfiol nac yn gyfreithiol, nes bydd y plentyn 
yn cael ei eni a nes bydd cais am orchymyn 
rhieni yn cael ei wneud. Mae hynny’n 
aml yn rhy hwyr i allu delio’n foddhaol 
ag amheuon ynghylch y cytundeb. 
Caiff plentyn sydd wedi ei eni ac sy’n cael 
ei fagu gan y darpar rieni, ei gyflwyno i’r 
llys. Bydd budd pennaf y plentyn bron yn 
ddieithriad yn pwyntio at roi gorchymyn 
rhieni, ym mhob un o’r amgylchiadau, 
heblaw am y rhai mwyaf eithriadol.

• Dydy’r gyfraith bresennol sy’n ymwneud 
â thaliadau y gall y darpar rieni eu gwneud 
i’r fam fenthyg ddim yn eglur. Does dim 
diffiniad o ba daliadau y gellir eu talu i’r 
fam fenthyg fel “treuliau rhesymol”, sydd 
wedi arwain at bryderon y gallai mamau 
benthyg gael taliadau sy’n fwy na’u treuliau 
mewn rhai achosion. Ar ben hynny, dydy’r 
terfyn y mae’r gyfraith yn ei roi ar daliadau, 
sy’n aneglur yn y lle cyntaf, ddim yn cael 
ei orfodi ar hyn o bryd. Y cyfan y gall y llys 
ei wneud mewn achosion pan na fydd 
y gyfraith wedi cael ei dilyn, yw gwrthod 
rhoi gorchymyn rhieni, a fydd hynny 
ddim fel arfer er budd pennaf y plentyn.

• Un o ganlyniadau’r gyfraith bresennol 
yw bod darpar rieni yn cael eu cymell 
i ymrwymo i drefniant benthyg croth 
rhyngwladol, mewn gwlad sy’n rhoi llawer 
mwy o sicrwydd iddyn nhw ynghylch 
canlyniad y trefniant. Mae trefniadau 
benthyg croth rhyngwladol yn digwydd 
yn bennaf mewn gwledydd lle mae’r 
darpar rieni’n cael eu cydnabod fel rhieni 
cyfreithiol y plentyn pan fydd yn cael 
ei eni, ac yn cael eu henwi ar dystysgrif 
geni’r plentyn. Fodd bynnag, mewn rhai 
achosion, mae trefniadau rhyngwladol 
yn codi pryderon penodol ynghylch 
camfanteisio ar fenywod a phlant. 

• Yn ogystal â’r problemau hyn, mae 
meysydd eraill o’r gyfraith bresennol 
nad ydyn nhw wedi cael eu datblygu gyda 
threfniadau benthyg croth mewn golwg; 
er enghraifft cyfraith cyflogaeth, neu’r 
gyfraith sy’n rheoli hawl unigolion i gael 
gafael ar wybodaeth am eu gwreiddiau.

Ein hargymhellion ar gyfer diwygio’r gyfraith bresennol

Bydd ein hargymhellion yn mynd i’r afael â’r problemau rydyn ni wedi’u nodi gyda’r gyfraith 
bresennol.

Llwybr newydd tuag at fod yn rhieni cyfreithiol

Rydyn ni’n argymell cyflwyno llwybr newydd i fod yn rhieni cyfreithiol mewn achosion benthyg 
croth, er mwyn mynd i’r afael â’r problemau gyda’r gyfraith bresennol. O dan y llwybr newydd, 
bydd darpar rieni’n gallu dod yn rhieni cyfreithiol y plentyn pan fydd yn cael ei eni. Bydd gan 
y llwybr newydd amodau cymhwysedd, a bydd yn cyflwyno mesurau diogelu hanfodol cyn 
beichiogi, fel bod rheoliadau’r wladwriaeth yn dod cyn geni’r plentyn yn hytrach nag ar  
ôl iddo gael ei eni.

Mae’r llwybr newydd rydyn ni’n ei argymell yn cael ei egluro’n fanwl yn ein Hadroddiad. 
Mae diagram yn ei ddangos ar y dudalen nesaf.

Mae’r llwybr newydd yn mynd o’i chwmpas hi mewn ffordd wahanol i’r llwybr presennol 
o gael gorchymyn rhieni. Fydd dim angen i’r darpar rieni wneud cais i’r llys. Yn hytrach, 
bydd sefydliadau benthyg croth nad ydyn nhw’n gwneud elw (sy’n cael eu galw’n Sefydliadau 
Benthyg Croth wedi’u Rheoleiddio) yn goruchwylio’r llwybr newydd. HFEA fydd yn rheoleiddio’r 
sefydliadau hyn.

Amodau cymhwysedd

• rhaid i'r fam fenthyg fod yn 21 oed o leiaf.
• rhaid i’r darpar rieni fod yn 18 oed o leiaf. Dyma’r oedran ieuengaf ar gyfer cael gorchymyn 

rhieni o dan y gyfraith bresennol.
• rhaid i o leiaf un o’r darpar rieni fod â chysylltiad genetig â’r plentyn. 
• os oes dau ddarpar riant, rhaid iddyn nhw fod yn briod, mewn partneriaeth sifil, 

neu’n byw fel partneriaid mewn perthynas deuluol barhaus. 
• rhaid i o leiaf un o’r darpar rieni, a’r fam fenthyg, fodloni prawf o gysylltiad â’r DU 

(domisil neu breswylfa arferol) pan fydd eu cytundeb benthyg croth yn cael ei dderbyn 
ar y llwybr newydd, a phan fydd y plentyn yn cael ei eni. 

Mesurau diogelu ar gyfer y llwybr newydd

Yn ein Hadroddiad, rydyn ni’n trafod yn fanwl beth yw’r gofynion rydyn ni’n argymell 
ei bod yn rhaid eu bodloni ar gyfer cytundeb benthyg croth er mwyn gallu bod yn rhan 
o’r llwybr newydd, ac er mwyn i’r darpar rieni allu bod yn rhieni cyfreithiol ar enedigaeth 
y plentyn yn sgil hynny. Dyma’r camau:
• cytundeb rhwng y fam fenthyg a’r darpar rieni
• asesiad o les y plentyn a fydd yn cael ei eni yn sgil y trefniadau benthyg croth, cyn iddo 

gael ei genhedlu
• cyngor cyfreithiol annibynnol am ymrwymo i gytundeb benthyg croth ar gyfer y darpar 

rieni a’r fam fenthyg 
• y darpar rieni a’r fam fenthyg i dderbyn gwasanaeth cwnsela ynghylch y goblygiadau
• y fam fenthyg a’r darpar rieni i gael eu sgrinio’n feddygol
• cynnal archwiliadau manwl o gofnodion troseddol ar y fam fenthyg a’i phriod, ei phartner 

sifil neu ei phartner (os oes ganddi un), y darpar rieni, ac unrhyw oedolyn dros 18 oed 
sy’n byw gyda’r darpar rieni

• Sefydliad Benthyg Croth wedi’i Reoleiddio yn cytuno i dderbyn y cytundeb benthyg croth 
ar y llwybr newydd.

Y llwybr newydd tuag at fod yn rhieni cyfreithiol

Ar ôl geni

Cael eich paru a rhywun sy'n 
fodlon bod yn fam fenthyg 
drwy sefydliad benthyg croth 
rheoledig o bosibl

Datganiad Benthyg Croth 
Rheoledig wedi'i lofnodi 
gan y fam fenthyg, y darpar 
rieni a'r Sefydliad Benthyg 
Croth Rheoledig

Archwiliadau manwl o gofnodion 
troseddol

Cyngor cyfreithiol 
annibynnol

Cwnsela goblygiadau

Cyn cenhedlu

Archwiliadau meddygol

Asesiad o les y plentyn 
a fydd yn cael ei eni drwy 
drefniadau benthyg croth

Cenhedlu

Geni

Beichio-
grwydd

Pan fydd y plentyn 
yn cael ei eni, 
y darpar rieni fydd 
ei rieni cyfreithiol

Gall y fam 
fenthyg dynnu 
ei chaniatâd 
yn ôl am chwe 
wythnos ar ôl 
genedigaeth 
y plentyn

Sefydliad Benthyg Croth 
Rheoledig i ddarparu 
gwybodaeth am 
y cytundeb sydd i gael 
ei chofnodi yn y Gofrestr 
Benthyg Croth

Mae’r darpar rieni’n 
gwneud datganiad statudol 
am y taliadau maen nhw 
wedi’u gwneud i’r fam 
fenthyg

Tynnu caniatâd yn ôl mewn cytundeb benthyg croth o dan y llwybr newydd
Er y dylai’r sgrinio cyn cenhedlu a’r archwiliadau diogelu olygu mai anaml iawn y bydd 
cytundebau benthyg croth yn methu, fel mesur diogelu pellach, rydyn ni’n argymell bod gan 
y fam fenthyg yr hawl i dynnu ei chaniatâd i’r cytundeb benthyg croth yn ôl, o’r adeg beichiogi 
a hyd at chwe wythnos ar ôl i’r plentyn gael ei eni. 

Dim ond y fam fenthyg sydd â’r hawl i dynnu ei chaniatâd yn ôl. Ar ôl beichiogi ar y llwybr 
newydd, ni all y darpar rieni newid eu meddwl – yn union fel nad yw rhieni sy’n beichiogi  
y tu allan i drefniadau benthyg croth yn gallu troi eu cefn ar eu cyfrifoldebau cyfreithiol.

Mae’r fam fenthyg yn tynnu ei chaniatâd 
yn ôl ar ôl y driniaeth sy’n arwain 
at feichiogi ond cyn rhoi genedigaeth 

Mae’r fam fenthyg yn tynnu ei chaniatâd  
yn ôl o fewn chwe wythnos i roi 
genedigaeth

Y fam fenthyg yw’r rhiant cyfreithiol adeg 
geni’r plentyn.

Y darpar rieni yw’r rhieni cyfreithiol adeg 
geni'r plentyn.

Gall un o’r darpar rieni hefyd fod yn rhiant 
cyfreithiol drwy weithredu’r gyfraith bresennol.

Nid y fam fenthyg yw’r rhiant cyfreithiol.

Rhaid i ddarpar rieni wneud cais am orchymyn 
rhieni os ydyn nhw’n dymuno cael statws 
rhiant cyfreithiol yn lle’r fam fenthyg

Rhaid i’r fam fenthyg wneud cais am 
orchymyn rhieni os yw’n dymuno cael 
statws rhiant cyfreithiol yn lle’r darpar rieni.

Datganiad ar gyfer Trefniant Benthyg Croth wedi’i 
Reoleiddio

Rydyn ni’n argymell y dylai elfennau 
hanfodol cytundeb benthyg croth ar y llwybr 
newydd gael eu nodi ar ffurflen swyddogol - 
y Datganiad ar gyfer Trefniant Benthyg Croth 
wedi’i Reoleiddio - ac y dylai’r fam fenthyg, 
y darpar rieni a’r Sefydliad Benthyg Croth 
wedi’i Reoleiddio lofnodi’r datganiad. 

Yn ein Hadroddiad, rydyn ni’n gwneud 
argymhellion ynghylch y manylion y dylid 
eu cynnwys yn y Datganiad ar gyfer Trefniant 
Benthyg Croth wedi’i Reoleiddio, sef:

• datganiad mai'r darpar rieni fydd y rhieni 
cyfreithiol adeg geni’r plentyn, ac na fydd 
y fam fenthyg yn rhiant cyfreithiol i'r plentyn 
sy’n cael ei eni, oni bai ei bod yn tynnu ei 
chaniatâd i'r cytundeb benthyg croth yn 
ôl cyn geni’r plentyn;

• cadarnhad bod asesiad o les y plentyn 
wedi’i gwblhau i foddhad yr RSO;

• cadarnhad bod y partïon wedi bodloni’r 
gofynion sgrinio; 

• datganiad gan y darpar rieni a'r fam 
fenthyg mai gyda’r darpar rieni y bydd 
cartref y plentyn sy’n cael ei eni drwy 
drefniant benthyg croth; 

• disgrifiad o'r taliadau y caniateir i’r darpar 
rieni eu gwneud i’r fam fenthyg (er nad 
oes angen dadansoddiad o’r holl dreuliau 
y cytunwyd arnyn nhw);

• manylion adnabod y rheini sy’n ymwneud 
â’r cytundeb benthyg croth: y darpar rieni 
a’r fam fenthyg, y Sefydliad Benthyg Croth 
wedi’i Reoleiddio ac (os yw’n berthnasol) 
y clinig;

• manylion am ddeunydd genetig pwy 
sy’n cael ei ddefnyddio wrth genhedlu: 

 - bydd hyn yn cynnwys pwy yw’r fam 
fenthyg, y darpar rieni, a rhoddwyr 
hysbys;

 - yn achos rhoddwyr gametau sy’n 
rhyddhau gwybodaeth am bwy ydyn 
nhw (y rhoddwyr nad yw’r rhai sy’n 
derbyn eu gametau yn gwybod pwy 
ydyn nhw, ond y gellir rhyddhau eu 
manylion adnabod yn nes ymlaen 
i blentyn sy’n cael ei eni o’r gametau 
hynny pan fydd yn cyrraedd yr oedran 
perthnasol), manylion sut mae cael 
gafael ar wybodaeth am y rhoddwr drwy 
Gofrestr rhoddwyr gametau HFEA; a

• gwybodaeth nad yw’n datgelu pwy yw’r 
darpar rieni, y fam fenthyg nac unrhyw 
roddwyr hysbys. Gallai’r wybodaeth hon 
gynnwys disgrifiad corfforol o’r partïon, 
eu statws priodasol, neu eu grŵp ethnig.

Y broses gorchymyn rhieni ddiwygiedig

Bydd y llwybr newydd rydyn ni’n ei argymell 
yn golygu na fydd angen i ddarpar rieni 
wneud cais am orchymyn rhieni i ddod yn 
rhieni cyfreithiol y plentyn yn y rhan fwyaf 
o drefniadau benthyg croth domestig. Fodd 
bynnag, bydd angen dilyn y broses gorchymyn 
rhieni o hyd yn y sefyllfaoedd canlynol:

1. Pan fydd y fam fenthyg, mewn cytundeb 
llwybr newydd, yn arfer yr hawl i dynnu 
ei chaniatâd yn ôl cyn i’r plentyn gael ei 
eni. Bydd y cytundeb benthyg croth yn 
cael ei dynnu oddi ar y llwybr newydd, 
a byddai angen i’r darpar rieni wneud cais 
am orchymyn rhieni er mwyn i’r llys allu 
penderfynu pwy yw’r rhieni cyfreithiol. 

2. Pan fydd y fam fenthyg, mewn cytundeb 
llwybr newydd, yn tynnu ei chaniatâd yn 
ôl yn y cyfnod o chwe wythnos ar ôl geni’r 
plentyn. Y darpar rieni fydd rhieni cyfreithiol 
y plentyn o hyd; os yw’r fam fenthyg yn 
dymuno bod yn rhiant cyfreithiol i’r plentyn, 
bydd angen iddi wneud cais am orchymyn 
rhieni er mwyn i’r llys allu penderfynu pwy 
yw’r rhieni cyfreithiol.

3. Pan fydd timau benthyg croth yn dewis 
gwneud cytundebau oddi ar y llwybr 
newydd. 

4.  Trefniadau benthyg croth rhyngwladol. 
Os bydd darpar rieni yn ymrwymo 
i gytundeb benthyg croth rhyngwladol, 
bydd yn dal angen iddyn nhw wneud 
cais am orchymyn rhieni i gael eu 
cydnabod fel rhieni cyfreithiol y plentyn 
pan fyddan nhw’n dychwelyd.

Pwy sy’n gymwys ar gyfer y broses 
gorchymyn rhieni
Mae’r amodau cymhwysedd ar gyfer y broses 
gorchymyn rhieni ddiwygiedig yn debyg 
iawn i’r rhai ar gyfer y llwybr newydd. Y prif 
wahaniaeth yn y broses gorchymyn rhieni 
yw bod yn rhaid i un o’r darpar rieni (ond nid 
y fam fenthyg, fel yn y llwybr newydd), fod yn 

hanu o’r DU neu’n preswylio’n arferol yn y 
DU ar yr adeg y byddan nhw’n gwneud cais 
am y gorchymyn rhieni ac ar yr adeg y bydd 
y gorchymyn yn cael ei wneud. Mae hyn yn 
golygu y bydd y broses gorchymyn rhieni yn 
dal i fod ar gael mewn trefniadau benthyg 
croth rhyngwladol. 

Diwygio’r broses gorchymyn rhieni
Bydd llawer o agweddau ar y broses 
gorchymyn rhieni yn aros yr un fath – isafswm 
oedran y mae’n rhaid i’r darpar rieni fod, 
y gofyniad bod gan un darpar riant gysylltiad 
genetig â’r plentyn, yr angen i’r plentyn fod 
yn byw gyda’r darpar rieni pan fydd y cais am 
orchymyn rhieni yn cael ei wneud. Yn yr un 
modd, lles y plentyn fydd prif ystyriaeth y llys 
o hyd. 

Mae ein hargymhellion ynghylch y mathau 
o daliadau y gall y darpar rieni eu gwneud i’r 
fam fenthyg, ac oedran y fam fenthyg, yr un 
fath ag yn y llwybr newydd.

Mae’r prif newid rydyn ni’n ei argymell i’r 
broses gorchymyn rhieni yn ymwneud 
â chaniatâd y fam fenthyg. Ar hyn o bryd, dim 
ond os bydd y fam fenthyg yn cydsynio o’i 
gwirfodd i’r gorchymyn y mae modd gwneud 
gorchymyn rhieni. Rydyn ni’n argymell y dylai’r 
llys allu hepgor y gofyniad bod y fam fenthyg 
yn cydsynio i orchymyn rhieni, ond dim ond 
mewn amgylchiadau lle mae angen hynny er 
lles y plentyn. Dyma’r prawf sy’n berthnasol 
i fabwysiadu, ac mae’r llys wedi’i ddehongli 
fel un sy’n golygu na fydd unrhyw beth arall 
yn ddigon i ddiwallu anghenion y plentyn 
drwy gydol ei fywyd.

Oherwydd ein bod yn argymell, ym mhob 
cytundeb benthyg croth (boed hynny ar y 
llwybr gorchymyn rhieni neu’r llwybr newydd) 
na ddylai priod neu bartner sifil y fam fenthyg 
fod yn rhiant cyfreithiol i blentyn sy’n cael ei 
eni drwy gytundeb benthyg croth, ni fydd 
angen eu caniatâd mwyach er mwyn rhoi 
gorchymyn rhieni. 

Mae’r gofynion ar gyfer gorchymyn rhieni o dan y diwygiadau rydyn ni’n eu hargymell  
i’w gweld yn y diagram isod. 

Lles y plentyn yw’r brif ystyriaeth

Un darpar riant neu ddau 
ddarpar riant dros 18 oed

Gall y llys hepgor caniatâd 
y fam fenthyg os yw lles 

y plentyn yn mynnu ei fod 
yn gwneud hynny

Cartref plentyn gyda’r 
darpar rieni

Menyw dros 21 oed 
sy’n bod yn fam 

fenthyg

Cais o fewn 6 mis ar ôl 
genedigaeth y plentyn 

gyda darpariaeth ar gyfer 
ceisiadau hwyr

Domisil neu breswylfa 
arferol yn y DU

Llys yn darparu gwybodaeth 
i’r Gofrestr Benthyg Croth

Categorïau taliadau 
a ganiateir

Rheoleiddio trefniadau 
benthyg croth

Rydyn ni’n argymell creu Sefydliadau 
Benthyg Croth wedi’u Rheoleiddio (RSOs).

Prif rôl yr RSO yw cefnogi pawb sy’n rhan 
o’r cytundeb benthyg croth, a bod yn 
borthgeidwad i’r llwybr newydd. Bydd yr 
RSO yn asesu a yw cytundeb benthyg croth 
yn bodloni’r holl amodau cymhwysedd 
a’r gofynion sgrinio a diogelu, a bydd yn 
penderfynu a ddylid llofnodi’r Datganiad 
ar gyfer Trefniant Benthyg Croth wedi’i 
Reoleiddio fel bod modd bwrw ymlaen 
â’r cytundeb ar y llwybr newydd. 

Bydd RSOs yn sefydliadau nad ydyn 
nhw’n gwneud elw, er mwyn sicrhau nad 
yw ystyriaethau masnachol yn dylanwadu 
ar eu penderfyniadau.

Yr Awdurdod Ffrwythlondeb ac Embryoleg 
Dynol (HFEA) fydd yn rheoleiddio’r RSOs. 
Dyma’r corff sy’n rheoleiddio clinigau 
ffrwythlondeb ar hyn o bryd ac sy’n cadw’r 
gofrestr sy’n cynnwys gwybodaeth am 
bobl sydd wedi’u cenhedlu gyda chymorth 
rhoddwyr sberm ac wyau. Byddai HFEA yn 
rhoi trwydded i RSOs, os yw’n fodlon eu bod 
yn bodloni amodau’r drwydded, a fyddai’n 
eu galluogi i weithredu; rydyn ni’n argymell 
y dylai RSOs fod yn ddarostyngedig i’r un 
sancsiynau ag sy’n berthnasol ar hyn o bryd 
i gyrff eraill sy’n cael eu rheoleiddio gan 
HFEA, os byddan nhw’n torri amodau eu 
trwydded. 

Rydyn ni hefyd yn argymell bod HFEA yn 
creu Cod Ymarfer ar gyfer trefniadau benthyg 
croth, er mwyn arwain yr RSOs a gwneud yn 
siŵr eu bod yn gweithredu mewn ffordd sy’n 
sicrhau’r canlyniadau gorau i blant sy’n cael 
eu geni yn dilyn trefniadau benthyg croth, 
i famau benthyg ac i ddarpar rieni. 

Yn ogystal â’u rôl yn goruchwylio cytundebau 
ar y llwybr newydd, bydd gan RSOs hefyd 
ddyletswyddau i gadw cofnodion sy’n 
ymwneud â chytundebau benthyg croth  

ar y llwybr newydd. Rhaid i’r RSO 
drosglwyddo’r cofnodion hyn i HFEA 
o fewn 12 wythnos i blentyn gael ei eni yn 
dilyn cytundeb benthyg croth, unwaith y 
bydd yr holl wybodaeth hon ar gael. Bydd 
HFEA yn ychwanegu’r wybodaeth at Gofrestr 
Benthyg Croth newydd (sy’n cael ei disgrifio 
ar dudalen 21) y bydd pobl sy’n cael eu geni 
drwy drefniadau benthyg croth yn gallu cael 
gafael arni pan fyddan nhw’n hŷn.

Taliadau i’r fam fenthyg gan 
y darpar rieni 

Yn ein Hadroddiad, rydyn ni’n trafod taliadau 
gan y darpar rieni i’r fam fenthyg.

Rydyn ni’n gwneud argymhellion ynghylch 
y mathau o daliadau y dylid caniatáu i’r 
darpar rieni eu gwneud i’r fam fenthyg neu 
er ei budd. Rydyn ni’n argymell bod y mathau 
o daliadau sy’n cael eu caniatáu yr un fath 
ar y llwybr newydd ac mewn perthynas 
â cheisiadau am orchmynion rhieni, er mwyn 
cael cysondeb ar draws yr holl drefniadau 
benthyg croth domestig ac fel nad yw’r 
cynllun talu yn dylanwadu ar bobl o ran 
pa lwybr i’w ddilyn.

Fodd bynnag, ar y llwybr newydd, rydyn ni’n 
argymell y dylai fod yn ofynnol i ddarpar rieni 
dalu rhai o’r costau hyn (oni bai fod y fam 
fenthyg yn dymuno gwneud hynny ei hun), sef:

• yswiriant bywyd ac yswiriant salwch 
difrifol ar gyfer y fam fenthyg. Dylai hyn 
fod ar gyfer y cyfnod sy’n dechrau pan 
fydd unrhyw driniaeth ffrwythlondeb yn 
dechrau, ac sy’n para am ddwy flynedd  
o’r adeg beichiogi; a

• chostau bodloni’r gofynion sgrinio 
a diogelu ar gyfer y llwybr newydd.

Yn ogystal â’r taliadau hyn sy’n cael eu 
caniatáu, rydyn ni’n argymell y dylai’r darpar 
rieni allu rhoi rhoddion rhesymol i’r fam 
fenthyg.

Mae categorïau’r taliadau sy’n cael eu caniatáu yn cael eu dangos yn y diagram isod. 

Mathau 
o daliadau 
a ganiateir

Costau’n ymwneud 
â’r penderfyniad 
i ymrwymo i drefniant 
benthyg croth

Yswiriant ar 
gyfer y fam 
fenthyg

Costau diogelu 
a sgrinio’r llwybr 
newydd

Gwyliau 
adferol rhesymol 
i’r fam fenthyg 
a’i theulu

Costau teithio a llety 
achlysurol at ddibenion 
sy’n ymwneud â’r 
trefniant benthyg 
croth

Eitemau sy’n 
gysylltiedig 
â beichiogr-
wydd

Rhoddion 
rhesymol i’r fam 
fenthygCostau meddygol, 

llesiant a chostau 
cysylltiedig

Enillion a gollwyd 
ac enillion posibl 
a gollwyd yn gysyll-
tiedig â chyflogaeth

Cost cadw cysylltiad 
rhwng y fam fenthyg, 
y darpar rieni a’r plentyn 
ar ôl iddo gael ei eni

Gofynion deietegol 
ychwanegol sy’n 
ymwneud â’r 
beichiogrwydd

Costau cymorth 
domestig y mae’r 
fam fenthyg yn 
ymgymryd â nhw 
fel arfer 

Taliadau nad ydyn nhw’n cael eu caniatáu
Mae unrhyw daliad nad yw’n cael ei ganiatáu o dan y gyfraith yn cael ei wahardd, a does dim 
modd gwneud taliadau o’r fath i’r fam fenthyg, nac i eraill ar ei rhan. Mae taliadau sy’n cael 
eu gwahardd yn cael eu dangos ar y diagram isod. Rydyn ni wedi penderfynu gwahardd 
y categorïau penodol y cyfeirir atyn nhw ar y diagram oherwydd byddai caniatáu’r rheini 
yn galluogi trefniadau benthyg croth masnachol, a’r risg o gamfanteisio ar y fam fenthyg. 

£
£

£ £

Unrhyw daliadau eraill 
i’r fam fenthyg sydd 
ddim yn daliadau 
a ganiateir

Costau byw cyffredinol

Gwasanaethau 
beichiogrwydd/taliad 
am gario’r plentyn 
a aned o ganlyniad 
i’r cytundeb

Taliadau iawndal

Taliadau 
gwahard-

dedig

Rydyn ni hefyd yn gwneud argymhellion 
ynghylch y ffordd y caniateir i’r darpar rieni 
wneud taliadau i’r fam fenthyg. Rydyn ni’n 
argymell:

• dylai taliadau gan y darpar rieni i’r fam 
fenthyg, neu ar ei rhan, fod yn seiliedig 
ar ad-dalu ei gwir gostau, yn hytrach  
lwfans sy’n cael ei dalu’n rheolaidd. 

• Fodd bynnag, gellir rhoi “arian mewn llaw” 
i’r fam fenthyg i dalu costau sy’n debygol 
o godi, fel nad yw hi ar ei cholled nes bydd 
y darpar rieni yn ei thalu. 

• mae’r rheolau ar daliadau mewn perthynas 
â gorchmynion rhieni yn gymwys rhwng 
amser ymrwymo i’r cytundeb benthyg 
croth, a chwe wythnos ar ôl geni’r 
plentyn, at ddibenion adennill gan y naill 
barti neu’r llall neu gosbau sifil. Wrth 
benderfynu a ddylid gwneud gorchymyn 
rhieni, bydd y llys yn edrych ar daliadau 
a wnaed flwyddyn cyn ymrwymo i’r 
cytundeb benthyg croth, hyd at yr amser 
y bydd y gorchymyn yn cael ei wneud. 
Mae hyn yn unol â’r egwyddor ar y llwybr 
newydd y dylid rheoleiddio taliadau yn 
ystod y cyfnod pan fydd y fam fenthyg 
yn penderfynu a ddylai roi ei chaniatâd 
ai peidio, fel nad ydyn nhw’n dylanwadu 
ar ei phenderfyniad.

Os bydd taliadau o’r mathau sy’n cael eu 
caniatáu yn cael eu cytuno ond ddim yn cael 
eu talu, gall y fam fenthyg adennill y taliadau 
hyn gan y darpar rieni. Yr unig eithriad i hyn 
yw yn achos costau’r gwyliau adferol, gan 
ein bod o’r farn bod hyn yn fwy fel rhodd.

Mynediad at wybodaeth

Rydyn ni’n argymell cyflwyno Cofrestr Benthyg 
Croth newydd, i’w chynnal gan yr Awdurdod 
Ffrwythlondeb ac Embryoleg Dynol (HFEA). 

Bydd y Gofrestr Benthyg Croth yn cofnodi 
gwybodaeth ar gyfer pob cytundeb benthyg 
croth, boed ar y llwybr newydd neu’n dilyn 
y broses gorchymyn rhieni, domestig neu 
ryngwladol, cario yn unig neu draddodiadol. 
Bydd y cwmpas eang hwn yn sicrhau bod 
pobl sy’n cael eu geni yn dilyn trefniadau 
benthyg croth yn gallu cael gafael ar 
wybodaeth am eu gwreiddiau drwy’r  
Gofrestr Benthyg Croth. 

Bydd y Gofrestr Benthyg Croth yn cofnodi 
gwybodaeth sy’n datgelu pwy yw’r fam 
fenthyg a’r darpar rieni, a gwybodaeth 
nad yw’n datgelu pwy ydyn nhw. Ni fydd 
gwybodaeth am roddwyr gametau eraill yn 
cael ei chynnwys ar y Gofrestr Benthyg Croth, 
ond bydd yn parhau i gael ei chofnodi ar 
Gofrestr HFEA ar wahân.

Bydd y Gofrestr Benthyg Croth hefyd yn 
cofnodi manylion cyswllt unrhyw glinig 
ffrwythlondeb y mae’r rheini sy’n rhan o’r 
trefniant benthyg croth yn ei ddefnyddio,  
p’un a yw'r clinig hwnnw yn y DU neu  
dramor. 

Bydd gwybodaeth yn cael ei darparu i HFEA 
i’w chynnwys ar y Gofrestr Benthyg Croth 
gan naill ai:

• y Sefydliad Benthyg Croth wedi’i Gofrestru 
ar gyfer cytundeb ar y llwybr newydd; neu

• y llys, ar ôl gwneud gorchymyn rhieni. 
Bydd y cais am orchymyn rhieni yn 
cynnwys yr wybodaeth berthnasol

Mynediad at Gofrestr Benthyg Croth

Rydyn ni’n argymell y dylai rhywun sy’n cael ei eni yn dilyn trefniant benthyg croth allu cael gafael 
ar yr wybodaeth sydd yn y Gofrestr Benthyg Croth. 

Mae’r oedran y gall unigolyn gael gafael ar wybodaeth yn dibynnu ar

• a yw’r wybodaeth yn datgelu pwy yw rhywun neu ddim yn datgelu pwy yw rhywun; ac 

• a yw’r unigolyn sydd wedi cael ei eni yn dilyn trefniant benthyg croth yn byw yng Nghymru 
a Lloegr, neu yn yr Alban, gan fod y gyfraith ychydig yn wahanol ym mhob awdurdodaeth. 

Y llwybr newydd Y llwybr gorchymyn rhieni

Gwybodaeth am y darpar rieni, 
y fam fenthyg a’r rhoddwyr wyau 
neu sberm i gael ei chymryd 
o ffurflenni cais gorchmynion 
rhianta wedi’u diweddaru

Cofrestr Benthyg Croth
Mae manylion y fam fenthyg 
a’r darpar rieni wedi’u 
cofnodi yn y Gofrestr

Mynediad at wybodaeth na fyddai 
modd adnabod rhywun oddi wrthi

Bydd mynediad ar gael yn gynt os oes gan 
y plentyn y gallu neu’r cymhwysedd.

16

*Mynediad at wybodaeth y byddai modd 
adnabod rhywun oddi wrthi

16 18 16

Cofnodir gwybodaeth am y darpar 
rieni, y fam fenthyg a’r rhoddwyr 
wyau neu sberm yn y Datganiad 
Benthyg Croth Rheoledig

Cyfraith cyflogaeth a benthyg croth
Yn ogystal â’r prif ddiwygiadau rydyn ni 
wedi’u hamlinellu yn y crynodeb hwn, rydyn 
ni’n argymell bod gan ddarpar rieni hawl  
i gael gwell hawliau cyflogaeth, sef:

• dylai un o’r darpar rieni fod â’r hawl 
i gael budd-dal sy’n cyfateb i’r Lwfans 
Mamolaeth pan fydd yn bodloni’r meini 
prawf ar gyfer y budd-dal hwnnw;

• dylai’r darpar rieni fod â hawliau gwell o ran

 - eu gallu i gymryd amser o’r gwaith  
i fynd i apwyntiadau cyn-geni; ac

 - amser dechrau eu habsenoldeb statudol, 
a ddylai fod hyd at 14 diwrnod cyn 
dyddiad geni disgwyliedig y plentyn.

Trefniadau benthyg croth 
rhyngwladol
Yn ein Hadroddiad rydyn ni hefyd yn ystyried 
trefniadau benthyg croth rhyngwladol. Mae’r 
rhain yn codi pan fydd darpar rieni o Gymru, 
Lloegr neu’r Alban yn ymrwymo i drefniant 
benthyg croth i gael babi gyda mam fenthyg 
o’r tu allan i’r DU, gyda’r babi’n cael ei eni 
y tu allan i’r DU. Er ei bod yn anodd dweud 
yn sicr, mae’n debyg y gallai trefniadau 
benthyg croth rhyngwladol fod yn cynyddu, 
a gall hyn gyfrif am hyd at hanner y trefniadau 
benthyg croth y mae darpar rieni o Gymru, 
Lloegr neu’r Alban yn ymrwymo iddyn nhw. 
Gall darpar rieni ymrwymo mewn trefniadau 
benthyg croth rhyngwladol oherwydd bod 
awdurdodaethau eraill yn caniatáu i’r darpar 
rieni ddod yn rhieni cyfreithiol i’r plentyn ar ei 
enedigaeth. Fodd bynnag, er mwyn i’r darpar 
rieni gael eu cydnabod fel rhieni cyfreithiol yn 
y DU, mae angen cais am orchymyn rhieni 
o hyd pan fydd y babi’n dod i’r DU. Gall 
darpar rieni hefyd ddewis trefniadau benthyg 
croth rhyngwladol oherwydd ei bod yn haws 
dod o hyd i fenyw sy’n barod i fod yn fam 
fenthyg dramor. 

Un o brif nodau’r argymhellion ar gyfer 
diwygio’r gyfraith benthyg croth rydyn ni’n 
eu gwneud yw annog darpar rieni yn y DU 
sy’n dymuno defnyddio trefniadau benthyg 
croth i wneud hynny yn y DU, yn hytrach 
na thramor. Mae hynny er mwyn sicrhau 
bod plant sy’n cael eu geni yn dilyn trefniadau 
benthyg croth, mamau benthyg a darpar 
rieni yn elwa ar y warchodaeth y byddai ein 
diwygiadau’n ei darparu. Er nad ydyn ni o’r 
farn y bydd yr holl drefniadau rhyngwladol 
o reidrwydd yn arwain at gamfanteisio, mae’r 
risg o gamfanteisio’n sylweddol uwch na 
mewn trefniadau domestig ac mae pryderon 
difrifol wedi codi ynghylch amodau a sut 
mae mamau benthyg yn cael eu trin mewn 
rhai gwledydd. Ar ben hynny, nid oes modd 
i gyfreithiau domestig reoli’r risgiau hynny.

Fodd bynnag, rydyn ni’n poeni am les plant 
sy’n cael eu geni i ddarpar rieni yn y DU o dan 
drefniadau benthyg croth rhyngwladol. Gall y 
gyfraith bresennol arwain at oedi diangen cyn 
i ddarpar rieni allu dod â’u plentyn i’r DU, sy’n 
golygu bod y darpar rieni wedi’u gwahanu 
oddi wrth eu teuluoedd a’u rhwydwaith 
cefnogi am wythnosau neu fisoedd cyntaf 
bywyd eu plentyn, ac weithiau heb fynediad 
parod at ofal iechyd. Gall y gyfraith hefyd olygu 
bod plant yn cael eu gadael “heb wladwriaeth” 
lle nad oes ganddyn nhw ddinasyddiaeth naill 
ai yn eu gwlad enedigol neu yn y DU.

Trefniadau Benthyg 
Croth Rhyngwladol: 
Ein Hargymhellion

 

Trefniadau Rhyngwladol

Rydyn ni’n argymell bod trefniadau 
benthyg croth rhyngwladol yn cael 
eu heithrio o’r llwybr newydd. Felly, 
pan fydd plentyn yn cael ei eni drwy 
drefniant rhyngwladol, bydd yn dal 
angen i’r darpar rieni wneud cais 
am orchymyn rhieni.

Trefniadau benthyg croth yn 
y DU gyda darpar rieni tramor

Yn ein Hadroddiad, rydyn ni hefyd yn 
ystyried diwygio trefniadau benthyg 
croth rhyngwladol, sy’n golygu bod 
darpar rieni o dramor yn dod i’r DU. 
Mae trefniadau o’r fath yn llawer llai 
cyffredin.

Er mwyn amddiffyn plant sy’n rhan 
o’r trefniadau hyn, ar gyfer darpar 
rieni tramor sy’n dod i’r DU, rydyn 
ni’n argymell y dylid gosod system 
o gyfyngiadau (yn debyg i’r rhai ar gyfer 
mabwysiadu rhyngwladol) i reoleiddio’r 
broses o symud plentyn sy’n cael ei eni 
o ganlyniad i drefniant benthyg croth 
yn y DU, at ddibenion cael gorchymyn 
rhieni (neu gyfatebol) dramor.

Dod â’r plentyn adref
Rydyn ni’n gwneud argymhellion i helpu 
darpar rieni i ddod â’u plentyn i’r DU yn gynt 
ar ôl i’r plentyn gael ei eni drwy gyflymu’r 
amser y mae’n ei gymryd i gael pasbort 
neu fisa ar gyfer y plentyn. Yn benodol, 
rydyn ni’n argymell newidiadau i’r arferion 
gweithredol mewn perthynas â gwneud 
cais am basbortau a fisas ar gyfer plant sy’n 
cael eu geni yn dilyn trefniadau benthyg 
croth, er mwyn gallu agor ffeil, a dechrau’r 
broses ymgeisio, cyn i’r plentyn gael ei eni, 
er na fydd modd gwneud y cais ffurfiol tan 
ar ôl i’r plentyn gael ei eni. Rydyn ni hefyd yn 
argymell bod un o’r canolfannau lle gellir cael 
fisa ar gyfer y plentyn, sy’n gweithredu y tu 
allan i’r Rheolau Mewnfudo ar hyn o bryd yn 
ôl disgresiwn yr Ysgrifennydd Gwladol, yn 
cael ei gynnwys yn y Rheolau Mewnfudo er 
mwyn rhoi mwy o sicrwydd. Rydyn ni hefyd 
yn argymell na ddylai priod y fam fenthyg fod 
yn rhiant cyfreithiol i’r plentyn at ddibenion 
cenedligrwydd, a fydd yn ei gwneud yn haws 
i blant sy’n cael eu geni i fam fenthyg sy’n 
briod mewn trefniadau rhyngwladol i gael 
cenedligrwydd Prydeinig gan ddarpar riant 
sy’n perthyn yn enetig.

Canllawiau
Rydyn ni’n argymell y dylai Llywodraeth 
y DU ddarparu un canllaw cynhwysfawr 
ar gyfer darpar rieni sy’n egluro canlyniadau 
cael plentyn drwy drefniant benthyg croth 
rhyngwladol, o safbwynt cenedligrwydd 
a mewnfudo. Dylid diweddaru’r canllawiau 
presennol i gynnwys esboniad o’r llwybr 
newydd.

Casgliad a beth sy’n digwydd nesaf

Rydyn ni’n credu y byddai’r argymhellion yn 
ein Hadroddiad yn darparu system newydd 
gadarn i reoli trefniadau benthyg croth, a fydd 
yn gweithio’n well i blant, i famau benthyg ac 
i ddarpar rieni. Rydyn ni’n gobeithio y bydd 
ein hargymhellion yn cael eu croesawu’n 
eang. Ond, rydyn ni’n cydnabod bod hwn yn 
faes dadleuol, lle mae gan bobl amrywiaeth 
eang o safbwyntiau cryf, ac nid yw bob amser 
yn bosibl sicrhau consensws. Rydyn ni’n 
ddiolchgar i bawb a wnaeth ymgysylltu â ni 
yn ystod ein prosiect. Rydyn ni wedi ystyried 
yr holl safbwyntiau a gyflwynwyd i ni yn llawn. 
Rydyn ni wedi egluro ein rhesymeg dros yr holl 
benderfyniadau rydyn ni wedi’u gwneud yn 
fanwl yn ein Hadroddiad Llawn.

Nawr, mae’n amser i’r Llywodraeth 
ystyried ac ymateb i argymhellion Comisiwn 
y Gyfraith. O dan y Protocol rhwng yr 
Arglwydd Ganghellor (ar ran y Llywodraeth) 
a Chomisiwn y Gyfraith yng Nghymru 
a Lloegr, bydd y Gweinidog cyfrifol yn ymateb 
i’r argymhellion cyn gynted ag y bo modd, 
a beth bynnag gydag ymateb dros dro o fewn 
chwe mis i gyhoeddi’r Adroddiad ac ymateb 
llawn o fewn blwyddyn.

Rydyn ni wedi cyhoeddi Bil drafft ochr yn 
ochr â’n Hadroddiad, sy’n gweithredu ein 
hargymhellion. Os bydd y Llywodraeth yn 
derbyn ein hargymhellion, gellir cyflwyno’r 
Bil hwnnw wedyn i’r Senedd er mwyn dod  
yn gyfraith.

